
Səhiyyə sahəsində vergidən yayınma hallarının qarşısının alınması və 

qanunsuz sahibkarlıq fəaliyyətinin leqallaşdırılması. 

Xülasə: Məqalədə son illər ərzində vergi sahəsində şəffaflığın artırılması və 

biznes-dövlət münasibətlərinin təkmilləşdirilməsi istiqamətində aparılan 

islahatlardan söz açılıb. Səhiyyə sahəsində mövcud vergidən yayınma hallarına 

nəzər salınmış aradan və bu halların aradan qaldırılması üçün müvafiq təkliflər 

qeyd olunmuşdur. 

  

Şübhəsiz ki, son illər Azərbaycan iqtisadiyyatı üçün islahatlar ili sayılır. 

Ölkəmizdə aparılan  sosial-iqtisadi islahatların başlıca məqsədi post neft dövrünə 

keçidin təmin olunması və iqtisadi aktivliliyin artırılmasıdır ki, bu islahatların 

müsbət nəticələri də, aparılmış təhlillər nəticəsində ortaya çıxan rəqəmlərdə özünü 

göstərir. Vergi sahəsində şəffaflığın artırılması, biznes-dövlət münasibətlərinin 

təkmilləşdirilməsi aparılan böyük islahatların ayrılmaz hissəsidir. Belə ki, dövlətin 

həyata keçirdiyi  vergi siyasəti yalnız vergi daxilolmalarının dövlət büdcəsinə 

ödənilməsini deyil, həmçinin biznes mühütinin əlverişliliyinin artırılmasını və 

sahibkar-dövlət münasibətlərinin yaxşılaşdırılmasını təmin etməlidir. Elə buna görə 

də, vergilər naziri cənab Mikayıl Cabbarov öz postuna təyin edildiyi dövrdən bu 

yana “Şəffaflıq və İnkişaf” deviziylə vergi sisteminin və inzibatçılığın 

təkmilləşdirilməsi yolunda işlər görməkdədir. Cənab nazir 2018-ci il 13 fevral tarixli 

konfransda çıxış edərkən vergi orqanı qarşısında duran əsas hədəflərin vergi 

sistemində şəffaflığın təmin edilməsi, vergi ödəyiciləri ilə vergi orqanları arasında 

qarşılıqlı etimadın yüksəldilməsi, vergi orqanlarında idarəetmə prinsiplərinin 

yenidən təşkili, dinamik və müasir idarəetmə prinsiplərinə söykənən vergi 

administrasiyasının formalaşdırılmasından ibarət olduğunu bildirmişdi.Vergilər 

Nazirliyinin tərəfindən təşkil edilən 2019-cu il 18 fevral tarixli forum zamanı 2018-



ci il ərzində prioritet istiqamətlər üzrə irəliləyişlərə nail olduğunu və dövlət-biznes 

münasibətlərində yeni mərhələnin başladıldığını xüsusi olaraq vurğulayan cənab 

nazir bununla belə, kölgə iqtisadiyyatının hələ də mövcud olduğunu bildirərək, 

2019-cu ilin əsas istiqamətlərindən birinin də başlıca olaraq kölgə iqtisadiyyatıyla 

mübarizə olduğunu bildirib. 

Cənab nazirin çıxışı zamanı qeyd etdiyi məqamlarda da göründüyü kimi, son illər 

aparılan iqtisadi-sosial islahatların dərinləşməsi vergi ödəyiciləri tərəfindən müsbət 

qarşılanaraq dövlət-biznes münasibətlərinin inkişafına və qeyri-müəyyənliyin 

aradan qaldırılmasına öz töhfəsini verir. Səhiyyə sahəsində şəffaflaşma işlərinin 

aparılması və özəl tibb fəalitiylə məşğul olan hüquqi və fiziki şəxslər tərəfindən 

vergi uçotunun aparılması hallarının  artması biznes mühitinin bir başa olaraq 

dövlət-biznes münasibətlərinin qarşılıqlı inam üzərində qurulmasının bariz 

nümunəsidir. 

Şübhəsiz ki, kölgə iqtisadiyyatı kəmiyyət fərqinə görə az-çox iqtisadiyyatın bir 

çox sahələrində mövcuddur. Kölgə iqtisadiyyatının kəmiyyət fərqinə görə üstünlük 

təşkil etdiyi səhələrdən biri də səhiyyə sahəsidir. Rəsmi statistikaya əsasən, ölkədə 

fəaliyyət göstərən özəl tibbi müəssisələrin sayı 500-dən çoxdur. Bu tibb müəssisələri 

üzrə fəaliyyət göstərən tibbi personalın sayı isə 10000-ə yaxındır. 

Respublikamızdakı mövcud vəziyyətə əsasən, bir çox həkim eyni zamanda bir neçə 

klinikada qeyri-rəsmi olaraq fəaliyyət göstərir. Bu isə, bir çox hallarda vergi 

öhdəliklərinin düzgün şəkildə yerinə yetirilməməsi ilə nəticələnir.Misal üçün, 

Vergilər Nazirliyi 2018-ci ildə yoxladığı tibb müəssisələri üzrə 230 milyon 

manatdan çox dövriyyənin dövlət büdcəsindən gizlədildiyini müəyyən edib. Nəzərə 

alsaq ki, bu rəqəm yalnız yoxlama aparılan müəssisələr tərəfindən gizlədilən 

dövriyyədir,  o zaman səhiyyə sahəsi üzrə kölgə iqtisadiyyatının ümumi həcmi 

bundan qat-qat çoxdur. Səhiyyə sahəsi üzrə kölgə iqtisadiyyatının mövcudluğunu 



şərtləndirən əsas amillər tibbi xidmətlərə görə ödənişlərin nağd şəkildə əldə edilməsi 

və həkimlərin qeyri-rəsmi olaraq eyni zamanda bir neçə klinikada fəaliyyət 

göstərməsidir. Bu isə eyni zamanda, dövlət büdcəsinə daxil olmalı vergilərin 

azalmasına gətirib çıxarmaqla yanaşı, əhalinin gəlir səviyyəsinin düzgün müəyyən 

edilməsi məsələsində də çətinliklər törədir.  

Səhiyyə sahəsində mövcud vəziyyətin yaranması müəyyən mənada mövcud 

qanunvericilik bazası ilə əlaqədardır. Əmək məcəlləsinin 67-1-ci məcəlləsinə 

əsasən, praktik tibb və ya əczaçılıq fəaliyyəti ilə məşğul olan işçilərin peşəkarlıq 

səviyyəsinin və peşə yararlılığının yoxlanılması məqsədi ilə həmin işçilər “Əhalinin 

sağlamlığının qorunması haqqında” Azərbaycan Respublikasının Qanununda 

nəzərdə tutulmuş qaydada sertifikasiyaya cəlb edilirlər. Bundan əlavə olaraq, 

“Lisenziyalar və icazələr haqqında”Azərbaycan Respublikasının qanuna əsasən, 

“Özəl tibb fəaliyyəti” lisenziya tələb olunan fəaliyyət sahəsidir. Bundan öncə qeyd 

etdiyimiz kimi, ölkəmizdəki mövcud vəziyyətə əsasən, bir çox həkim eyni zamanda 

bir neçə klinikada qeyri-rəsmi olaraq fəaliyyət göstərir. Bunun başlıca səbəblərindən 

biri isə, müəyyən bir klinikada muzdlu işlə təmin olunan həkimin, mövcud 

qanunvericiliyin şərtlərinə əsasən digər bir tibb müəssisəsində yalnız VÖEN-ini 

təqdim edərək xidmət müqaviləsi əsasında fəaliyyət göstərməsinin qanunvericiliyə 

zidd hesab olunmasıdır. Belə ki, həmin şəxs digər tibb ocağında qanuni şəkildə 

fəaliyyət göstərə bilmək üçün VÖEN-lə birgə “Özəl tibb fəaliyyəti” üzrə lisenziyaya 

da sahib olmalıdır. 

Göründüyü kimi səhiyyə sahəsində şəffaflığın təmin edilməsi üçün ilk öncə 

mövcud qanunvericilik və inzibatçılıq nəzərdən keçirilməli, və son nəticədə müasir 

iqtisadi tələblərə cavab verən qanunvericilik bazası formalaşdırılmalıdır. Bunu 

zəruri edən əsas fakt isə dövlətin apardığı şəffaflaşma siyasətini dəstəkləyən 

sahibkarların, şəffaf fəaliyyətə keçidi zamanı qanunvericilik bazasında mövcud olan 



ziddiyyətlərlə üzləşməsidir. Müasir iqtisadi tələblərə cavab verən konstruktiv 

qanunvericilik bazasının yaradılması üçün aşağıdakılar təklif olunur: 

1.  Müvafiq tibb ocağında muzdlu işlə təmin olunan həkimin, digər bir tibb 

ocağında VÖEN təqdim edərək fəaliyyət göstərməsinin qanuna zidd hesab 

olunmasını aradan qaldıracaq amillər nəzərə alınsın; 

2. Əmək məcəlləsinin 67-1-ci məcəlləsinə əsasən, praktik tibb və ya əczaçılıq 

fəaliyyəti ilə məşğul olan işçilərin peşəkarlıq səviyyəsinin və peşə 

yararlılığının yoxlanılması məqsədi ilə həmin işçilər “Əhalinin sağlamlığının 

qorunması haqqında” Azərbaycan Respublikasının Qanununda nəzərdə 

tutulmuş qaydada sertifikasiyadan müvəffəqiyyətlə keçən həkimin VÖEN 

vasitəsilə xidmət müqaviləsi əsasında fəaliyyətini təmin edəcək məqamlara 

baxılsın ; 

3. “Lisenziyalar və icazələr haqqında”Azərbaycan Respublikasının qanununa 

əsasən, “Özəl tibb fəaliyyəti” lisenziya tələb olunan fəaliyyət sahəsi 

olduğundan, digər tibb ocağında fəaliyyət göstərmək istəyən tibb işçisinə 

(mütəxəssis) bu qanunun tətbiqi zamanı fərdi sahibkar yanaşılması nəzərə 

alınsın və ödəniləcək dövlət rüsumunun  differensiallaşdırılması prinsipi 

tətbiq edilsin. 

Bununla da dövlətin apardığı islahat tədbirləri vergi ödəyicilərinin öz 

öhdəliklərini vaxtı-vaxtında yerinə yetirilməsini təmin etməklə yanaşı, büdcə 

daxilolmalarını da artıracaq. Dövlət tərəfindən nağdsız əməliyyatların 

stimullaşdırılmasıyla bağlı atılan addımlar isə birbaşa olaraq islahatların 

effektivliyinin artırılmasına xidmət edəcək. 

